
Din Azadlığı Haqqında Beynəlxalq Məruzə, 2006  
Demokratiya, İnsan Hüquqları və Məşğulluq Bürosu tərəfindən yayınlanmışdır 
 
Din şəxsi seçim və əsas azadlıq kimi Amerikalı xarakterinin təməl daşıdır və bizim ulu 
babalarımızın dünya görüşündə kök atmışdır. Din azadlığı bizim dövlətimizin yarandığı 
gündən bu günədək bizim ilkin azadlıqlarımızdan biri olmuşdur və amerikalıların – həm 
vətəndə, həm də bütün dünyada - bu azadlıq uğrunda mübarizə aparmaq qətiyyəti 
dəyişməz qalmışdır. Dövlət katibi Kandaliza Raysın dediyi kimi, “Birləşmiş Ştatlar üçün 
din və vicdan azadlığından üstün məsələ yoxdur. Bu ölkə o əsasda qurulmuş və o, 
demokratiyanın ürəyindədir.”  
Din azadlığı Amerikanın “birinci azadlığıdır” və bu, İnsan Hüquqları Haqqında Qanuna 
Birinci Dəyişiklikdə təsbit olunmuşdur. Eyni şəkildə din azadlığı ümumdünya insan 
haqqlarının da təməl daşıdır, çünki o, söz, toplaşma və vicdan azadlığını da özündə 
birləşdirir ki, bunlar da birlikdə demokratik idarəçilik və fərdə hörmətin əsasını 
formalaşdırır. Bu səbəbdən demokratiyanın bu gün şahidi olduğumuz inkişafı din azadlığı 
və digər insan hüquqlarının inkişafı ilə birgə baş vermişdir. Hər bir milləti bir sıra 
meyarlar, o cümlədən din azadlığı əsasında hər il “azad”, “yarımazad” və “azad olmayan” 
kimi təsnif edən Azadlıq Evinin hesablamalarına görə 1972-ci ildə, özünün ölkələr 
haqqında ilk sıralamasını açıqladığı zaman 44 ölkə “azad” olmuşdur. Ötən il həmin 
rəqəm 89-a qalxmışdır. Əvəzində ötən il “azad olmayan” ölkələrin sayı 1972-ci ildə 68-
dən bu gün 45-ə düşmüşdür.  
 
Bütün dünyada demokratiyaya və əsas azadlıqlara hörmətin artdığı bir zamanda bir çox 
dövlətlər Ümumdünya İnsan Hüquqları Bəyannaməsi və digər beynəlxalq müqavilələr 
qarşısında götürdükləri öhdəliklərə yalnız sözdə əməl edirlər. Həddən artıq çox ölkədə 
dövlət din azadlığını tanımaqdan və onu müdafiə etməkdən imtina edir. Bir sıra 
hökumətlər bu fundamental hüququn əleyhinə çalışırlar. Və bu gün bəzi dövlətlərdə 
dindən digər dinlərə qarşı nəzakətsizlik və nifrət ideologiyası kimi istifadə edən zorakı 
ekstremistlər hücumlarını öz vicdanının diktəsi altında ibadət etməyə çalışanlara qarşı 
yönəldirlər. Biz din azadlığını tələb edənləri dəstəkləməklə yanaşı, istər hökumət üçün, 
istərsə də dindən zorakı məqsədlər üçün istifadə edən təşkilatlar üçün çalışanlara, insan 
azadlığına və demokratiyaya mane olanlara qarşı dururuq.  
 
Din Azadlığı Haqqında Beynəlxalq İllik Məruzə bu universal hüququn təşviq və müdafiə 
edilməsinə yardım etmək vasitəsi kimi hazırlanmışdır. Məruzə dünyanın din azadlığına 
qəddar münasibət bəslənilən hissələrinə işıq salmağa və bu işıqla onun inkişafının 
qarşısını almağa çalışır. Məruzənin əsasında duran zorakılıqların təhqiq edilməsi, 
sənədləşdirilməsi və onlara etiraz edilməsi onların qarşısının alınmasına kömək edə bilər. 
Dəfələrlə döyülmələrə, işgəncələrə və həbslərə məruz qalan, lakin yenə də, hətta bəzən 
ölənədək öz inanclarına sadiq qalanlar öz dininin gücünün və dözümlülüyünün 
sübutudur. Din Azadlığı Haqqında Beynəlxalq İllik Məruzə dini mənsubiyyətinə, 
inancına və ibadətlərinə görə əziyyət çəkməkdə davam edənlərin adından çıxış etməklə 
bu gücə şahidlik edir.  



Bu məruzə bizim dövlətimizin tarixinin təbii inkişafının məhsuludur. Biz başqalarını da 
bizim üçün dəyərli olanları müdafiə etməyə və qorumağa tələsdiririk. Bizim bu və ya 
digər azadlıqlar üzrə öz göstəricilərimiz də mükəmməl deyil. Lakin bizim qeyri-
mükəmməlliyimiz bu universal hüququn bütün bəşəriyyət üçün reallığa çevrilməsi 
uğrunda çalışmaq vəzifəsindən boyun qaçırmaq üçün bəhanə ola bilməz.  
Din azadlığını təşviq etməyə çalışanlara və bunu edənlərə yardım etmək və bunun 
qarşısını alanlara qarşı durmaq bütün dünyada din azadlığının inkişaf etdirilməsi üzrə 
əsas məsləhətçi kimi həm Prezident, həm də Dövlət katibi qarşısında cavabdeh olan 
Beynəlxalq Din Azadlığı üzrə Xüsusi Səfir kimi mənim və mənim rəhbərlik etdiyim 
idarənin əsas missiyasıdır. Mənim rəhbərliyim altında Beynəlxalq Din Azadlığı İdarəsi 
məsələ ilə əlaqədar bütün diplomatik vasitələrdən istifadə etmək üçün ABŞ Dövlət 
Departamenti və xaricdəki səfirliklərdəki əməkdaşlarla birgə çalışaraq ABŞ-ın din 
azadlığı siyasətinin həyata keçirilməsinə yönəlmiş geniş işlər görür. Xarici dövlətlərlə 
rəsmi və qeyri-rəsmi ikitərəfli danışıqlar aparmaq, Birləşmiş Millətlər Təşkilatı və 
Avropada Təhlükəsizlik və Əməkdaşlıq Təşkilatı kimi çoxtərəfli qurumlarda iştirak 
etmək, insan hüquqları və dinə əsaslanan QHT-lər ilə əməkdaşlıq etmək və zorakılıqdan 
zərərçəkənlərlə görüşlər yolu ilə biz harada aşkarlanmasından asılı olmayaraq 
zorakılıqların qarşısının alınması üçün strategiyalar hazırlayırıq.  
Biz Beynəlxalq Din Azadlığı Haqqında Məruzənin səkkizinci nəşrini Konqresə və 
ictimaiyyətə təqdim edərkən, mən bu məsələdə güclü və sayıq rəhbərliyə görə Prezident 
Buşa və Dövlət katibi Raysa, eləcə də Konqresin hər iki partiyasının verdiyi dəstəyə görə 
minnətdarlığımı ifadə etmək istəyirəm. Biz həmçinin təzyiqə məruz qalanların xeyrinə 
qeyri-hökumət təşkilatlarında çalışan bu qədər insanlara da minnətdarlıq bildirməyə 
borcluyuq.  
Yaxşı xəbər ondan ibarətdir ki, Azadlıq Evinin dövlətləri sıralamasının da göstərdiyi 
kimi, biz birlikdə tərəqqi edirik. Lakin məlumdur ki, böyük təhdidlər qalmaqdadır. 
“Birləşmiş Ştatlar azadlığın təməlini inkişaf etdirdikcə”, prezident Buş demişdir, “biz 
yadda saxlayırıq ki, demokratiya Amerikanın dünyaya deyil, Allahın hər bir qadına və 
kişiyə tövhəsidir. Bu həqiqət bizim səylərimizi hər yerdə insanlara din azadlığına nail 
olmağa və hamı üçün daha yaxşı, daha işıqlı və daha dinc gələcək qurmağa yönəldir.”  
Biz bu illik məruzəmizi bütün dünyadakı cəsarətli kişilərə, qadınlara və uşaqlara həsr 
edirik. Bu, həmçinin onların cəsarətlənmələrinin ölçüsü ola və onların başına gələnlərin 
danışılmamış qalmadığına və onların çətin vəziyyətlərinin dünya işləri mətbuatında 
unudulmadığına ümid yarada bilər. 
Con V. Henford III, Beynəlxalq Din Azadlığı üzrə Xüsusi Səfir  


